
Հավանություն տալ <<Կրթության պետական տեսչության մասին>> Հայաստանի Հանրապետության օրենքում փոփոխություններ և լրացումներ կատարելու մասին>>  Հայաստանի Հանրապետության օրենքի նախագծին` համաձայն հավելվածի և այն սահմանված կարգով ներկայացնել Հայաստանի Հանրապետության Ազգային ժողով:

ՀՀ կրթության և գիտության նախարար Արմեն Աշոտյան
ՆԱԽԱԳԻԾ

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ

Օ Ր Ե Ն Ք Ը

«ԿՐԹՈՒԹՅԱՆ ՊԵՏԱԿԱՆ ՏԵՍՉՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

 Հոդված 1. <<Կրթության պետական տեսչության մասին>> Հայաստանի Հանրապետության /2005 թվականի նոյեմբերի 15-ի ՀՕ-233-Ն/ օրենքի /այսուհետ՝ օրենք/ 1-ին հոդվածը շարադրել հետևյալ խմբագրությամբ.

 «Հոդված 1. ՕՐԵՆՔԻ ԿԱՐԳԱՎՈՐՄԱՆ ԱՌԱՐԿԱՆ

Սույն օրենքը կարգավորում է հանրակրթական (նախադպրոցական, տարրական, հիմնական, միջնակարգ) և մասնագիտական (նախնական մասնագիտական (արհեստագործական), միջին մասնագիտական, բարձրագույն մասնագիտական) հիմնական կրթական ծրագրեր իրականացնող կազմակերպություններում (այսուհետ` ուսումնական հաստատություն)` անկախ դրանց կազմակերպաիրավական ձևից և ենթակայությունից կրթության զարգացման պետական ծրագրի իրականացման, պետական կրթական չափորոշիչների պահանջների կենսագործման, կրթության որակի, ուսուցման, գնահատման, ինչպես նաև կրթության կազմակերպման օրենսդրական և կանոնադրական պահանջների կատարման նկատմամբ պետական վերահսկողության կազմակերպման ու իրականացման հետ կապված հարաբերությունները, սահմանում է Հայաստանի Հանրապետության կրթության պետական տեսչության (այսուհետ` տեսչություն) նպատակները, խնդիրները և լիազորությունների շրջանակը»:

 Հոդված 2. Օրենքի 2-րդ հոդվածը շարադրել հետևյալ խմբագրությամբ.

 «Հոդված 2. ՏԵՍՉՈՒԹՅԱՆ ՄԱՍԻՆ ՕՐԵՆՍԴՐՈՒԹՅՈՒՆԸ

 Տեսչության գործունեությունը հանրակրթության և մասնագիտական կրթության բնագավառներում կարգավորվում է Հայաստանի Հանրապետության Սահմանադրությամբ, կրթության բնագավառը կարգավորող Հայաստանի Հանրապետության օրենքներով, «Հայաստանի Հանրապետությունում ստուգումների կազմակերպման և անցկացման մասին», «Վարչարարության հիմունքների և վարչական վարույթի մասին», «Լիցենզավորման մասին», «Պետական ոչ առևտրային կազմակերպությունների մասին», «Քաղաքացիական ծառայության մասին» Հայաստանի Հանրապետության օրենքներով, սույն օրենքով, այլ իրավական ակտերով, ինչպես նաև Հայաստանի Հանրապետության միջազգային պայմանագրերով»:

 Հոդված 3. Օրենքի 3-րդ հոդվածը շարադրել հետևյալ խմբագրությամբ.

 «Հոդված 3. ՍՈՒՅՆ ՕՐԵՆՔՈՒՄ ՕԳՏԱԳՈՐԾՎՈՂ ՀԻՄՆԱԿԱՆ ՀԱՍԿԱՑՈՒԹՅՈՒՆՆԵՐԸ

Սույն օրենքում օգտագործվում են հետևյալ հիմնական հասկացությունները. 

կրթության բնագավառի պետական վերահսկողություն` տեսչավորման (տեսչական ստուգման), թեմատիկ ստուգման, ուսումնասիրության, մշտադիտարկման գործընթաց. 

տեսչավորում` սույն օրենքով սահմանված` տեսչության նպատակների իրականացմանն ուղղված կրթության բնագավառի պետական վերահսկողական համալիր գործընթաց. 

նախատեսչավորում` տեսչավորվող ուսումնական հաստատության վերաբերյալ նախնական տեղեկատվության հավաքագրման` տեսչավորմանը նախորդող գործընթաց.

թեմատիկ ստուգում` կրթության կառավարման պետական լիազորված մարմնի ղեկավարի հրամանով ուսումնական հաստատության կրթության գործընթացի մեկ կամ մի քանի ուղղությունների նկատմամբ իրականացվող վերահսկողական գործընթաց. 

ուսումնասիրություն` կրթության կառավարման պետական լիազորված մարմնի ղեկավարի հրամանով կամ տեսչության պետի կարգադրությամբ իրականացվող վերահսկողական գործընթաց.

մշտադիտարկում` կրթության կառավարման պետական լիազորված մարմնի ղեկավարի հրամանով կամ տեսչության պետի կարգադրությամբ շարունակական և պարբերաբար իրականացվող վերահսկողական գործընթաց:»:

 Հոդված 4. Օրենքի 2-րդ գլխի վերնագրում «տեսչավորման» բառը փոխարինել «վերահսկողության» բառով:

 Հոդված 5. Օրենքի 5-րդ հոդվածում` 

1) հոդվածի վերնագրում «տեսչավորման» բառը փոխարինել «վերահսկողության» բառով.

2) հոդվածի տեքստում «տեսչավորման գործընթացն» բառերը փոխարինել «վերահսկողություն» բառով:

 Հոդված 6. Օրենքի 6-րդ հոդվածում` 

1) հոդվածի վերնագրում «տեսչավորման» բառը փոխարինել «վերահսկողության» բառով.

2) 1-ին պարբերության մեջ «տեսչավորման» բառը փոխարինել «վերահսկողության» բառով.

3) 3-րդ կետի 1-ին պարբերությունում «, նախնական մասնագիտական (արհեստագործական)» բառերը փոխարինել « և մասնագիտական» բառերով.

4) 3-րդ կետի 2-րդ պարբերությունում «տեսչավորման» բառը փոխարինել «վերահսկողության» բառով:

 Հոդված 7. Օրենքի 7-րդ հոդվածում` 

1) հոդվածի վերնագրում «տեսչավորման» բառը փոխարինել «վերահսկողության» բառով.

2) 1-ին պարբերության մեջ «տեսչավորման» բառը փոխարինել «վերահսկողության» բառով. 

3) առաջին պարբերության 5-րդ կետում «կրթական» բառը փոխարինել «ուսումնական» բառով, իսկ 2-րդ պարբերությունում «տեսչավորման» բառը փոխարինել «վերահսկողության» բառով:

 Հոդված 8. Օրենքի 8-րդ հոդվածում`

 վերնագիրը և 1-ին մասը շարադրել հետևյալ խմբագրությամբ.

 «Հոդված 8. Տեսչության նպատակն ու խնդիրները 

1. Տեսչության նպատակն է`

Հայաստանի Հանրապետության կրթության բնագավառը կարգավորող օրենսդրության պահանջների, կրթության զարգացման պետական ծրագրի իրականացման, պետական կրթական չափորոշիչների կիրառման, կրթության որակի բարձրացման, կրթական ծրագրերի յուրացման ապահովումը:»: 

2)  2-րդ մասի 3-րդ կետում «նախնական մասնագիտական (արհեստագործական)» բառերը փոխարինել «մասնագիտական» բառով.

3) 2-րդ մասի 6-րդ կետը ճանաչել ուժը կորցրած:

Հոդված 9. Օրենքի 9-րդ հոդվածը շարադրել հետևյալ խմբագրությամբ.

«Հոդված 9. ՏԵՍՉՈՒԹՅԱՆ ԼԻԱԶՈՐՈՒԹՅՈՒՆՆԵՐԸ


Տեսչությունն իր նպատակների և խնդիրների իրականացման համար Հայաստանի Հանրապետության օրենքներով և այլ իրավական ակտերով սահմանված կարգով իրականացնում է հետևյալ լիազորությունները.

1. Վերահսկողություն է իրականացնում ուսումնական հաստատությունների (անկախ դրանց կազմակերպաիրավական ձևից և ենթակայությունից) կրթության գործընթացի նկատմամբ, այդ թվում`

1) կրթության բովանդակությանը համապատասխան կրթության գործընթացի կազմակերպման, ուսումնական պլանների և առարկայական ծրագրերի կատարման, տարեկան ուսումնական ժամանակացույցերի, դասացուցակների պահպանման, կրթական տեխնոլոգիաների կիրառման,

 2) սովորողների, ուսանողների և շրջանավարտների գիտելիքների, կարողությունների և հմտությունների ստուգման, գնահատման, ամփոփիչ ատեստավորման, քննակարգերի, աշխատակարգերի, պահպանման,

 3) նախադպրոցական կրթության բովանդակության, մակարդակի և ծավալի համապատասխանության, նախադպրոցական և ընդհանուր կրթության հաջորդայնության ու շարունակականության ապահովման,

 4) սովորողների, ուսանողների ընդունելության, փոխադրման, տեղափոխման, ավարտման կարգերի պահանջների ապահովման, 

 5) մասնագիտական ուսումնական հաստատություններում երկրորդ մասնագիտության ստացման, օտարերկրյա պետությունների բարձրագույն ուսումնական հաստատություններում միջպետական համաձայանագրերով սահմանված կրթաթոշակային տեղերի մրցույթի անցկացման կարգերի պահպանման,

6) ավարտական պետական փաստաթղթերի ստացման, պահպանության և բաշխման, գործավարության, հաշվետվությունների իսկության,

7)  ուսումնական հաստատությունների կողմից իրենց տրված լիցենզիաների պարտադիր պահանջների և պայմանների պահպանման,

8) ուսումնական հաստատության հիմնադրի, լիազորված մարմնի, տարածքային կառավարման մարմինների ղեկավարների որոշումների, հրամանների, հրահանգների, հանձնարարականների, մեթոդական երաշխավորությունների կատարման,

9) ուսումնական հաստատությունների ղեկավար և մանկավարժական աշխատողների ընտրության, նշանակման, ինչպես նաև վերապատրաստման, որակավորման բարձրացման և վերաորակավորման գործընթացի` Հայաստանի Հանրապետության օրենսդրությանը համապատասխանության,

10) կրթության որակի նկատմամբ ուսումնական հաստատությունների կանոնադրական պահանջների կատարման, ուսումնական հաստատությունների կառավարման մարմինների լիազորությունների իրականացման:

 2. Վերլուծում և գնահատում է ուսումնական հաստատությունների գործունեության արդյունավետությունը, ներկայացնում ուսումնական հաստատության զարգացմանը նպաստող առաջարկություններ, վերահսկում դրանց իրականացումը:

 3. Ներկայացնում է հաշվետվություն լիազորված մարմնին` կրթության բնագավառում առկա վիճակի, դրա առանձին բնութագրիչների, կրթության ցուցանիշների մասին (ընդհանուր և ըստ մարզերի):

 4. Լիազորված մարմնի հաստատմանն է ներկայացնում տեսչության տարեկան աշխատանքային ծրագրի նախագիծը:

5. Ուսումնասիրում և համապատասխան ընթացք Է տալիս քաղաքացիների դիմումներին ու բողոքներին:

6. Տեսչավորման արդյունքների հիման վրա կազմում է հաշվետվություններ, ակտեր, տեղեկանքներ, զեկուցագրեր, զեկույցներ, վերլուծություններ, ամփոփագրեր և այլն:

 7. Վերահսկում է տարածքային կառավարման մարմինների կրթության բնագավառի գործունեության համապատասխանությունը կրթության բնագավառի օրենսդրությանը: 

8. Համագործակցում է պետական կառավարման, տեղական ինքնակառավարման մարմինների և քաղաքացիական հասարակության ներկայացուցիչների հետ:

9. Վերահսկողության գործընթացին կարող է մասնակից դարձնել կրթական համակարգի լավագույն մասնագետներին, կրթության հարցերով զբաղվող հասարակական կազմակերպությունների ներկայացուցիչներին»:

 Հոդված 10. Օրենքի 10-րդ հոդվածի 1-ին կետը շարադրել հետևյալ խմբագրությամբ.

 «1. Տեսչությունը յուրաքանչյուր տարվա ավարտից հետո իր տարեկան գործունեության մասին երեք ամսվա ընթացքում հաշվետվություն է ներկայացնում լիազորված մարմնին, որն այն հրապարակում է: 

Գործունեության ամենամյա հաշվետվությունը ներառում է տեղեկատվություն` 

1) կատարված աշխատանքների,

2) բացահայտված խախտումների, կիրառված տույժերի,

3) վերհանված հիմնախնդիրների,

4) ուսումնական հաստատությունների գործունեության վերլուծության և գնահատման,

5) կրթության որակի բարձրացմանը, պետական կրթական չափորոշիչների բարելավմանն ուղղված առաջավոր, օրինակելի փորձի մասին:

Հոդված 11. Օրենքի 12-րդ հոդվածի 1-ին մասի 4-րդ կետը շարադրել հետևյալ խմբագրությամբ.

«4) Հայաստանի Հանրապետության կրթության պետական տեսչության պետական տեսուչ. հավասարազոր է քաղաքացիական ծառայության գլխավոր պաշտոնների խմբի երրորդ ենթախմբին կամ առաջատար պաշտոնների խմբի առաջին ենթախմբին:»:

 Հոդված 12. Օրենքի 13-րդ հոդվածը շարադրել հետևյալ խմբագրությամբ.

 «Հոդված 13. ՏԵՍՈՒՉՆԵՐԻ ԻՐԱՎԱՍՈՒԹՅՈՒՆՆԵՐԸ

 1. Հայաստանի Հանրապետության կրթության գլխավոր պետական տեսուչը`

1) ղեկավարում է տեսչության ընթացիկ գործունեությունը,

2) տեսչության աշխատանքային ծրագրի հիման վրա հաստատում է տեսչավորումների, ուսումնասիրությունների և մշտադիտարկումների ժամանակացույցը,

3) տալիս է տեսչավորում, ուսումնասիրություն և մշտադիտարկում իրականացնելու մասին հանձնարարագրեր,

4) իր իրավասությունների սահմաններում ուսումնական հաստատության ղեկավարին տալիս է կատարման համար պարտադիր հանձնարարականներ` նշելով հայտնաբերված խախտումների հետևանքները վերացնելու, իսկ անհրաժեշտության դեպքում, նաև գործողությունների ծրագիր կազմելու ժամկետները,

5) ուսումնական հաստատության և/կամ հաստատության ղեկավարի նկատմամբ կիրառում է պատասխանատվության միջոցներ օրենքով սահմանված կարգով, դեպքերում և չափով,

6) սահմանում է տեսչության կառուցվածքային ստորաբաժանումների (բաժինների) և տարածքային մարմինների իրավասությունները,

7) իր իրավասությունների սահմաններում լիազոր մարմնին է ներկայացնում է առաջարկություններ տեսչության քաղաքացիական ծառայողներին Հայաստանի Հանրապետության օրենսդրությամբ սահմանված կարգով արտահերթ ատեստավորման, վերապատրաստման, կարգապահական տույժի միջոցների կիրառման ու խրախուսման վերաբերյալ,

8) կատարում է աշխատանքի բաշխում իր տեղակալների միջև, 

9) իրականացնում է սույն օրենքով, այլ օրենքներով և իրավական ակտերով սահմանված լիազորություններ:

 2. Հայաստանի Հանրապետության կրթության ավագ պետական տեսուչը (տեսչության ստորաբաժանման կամ տարածքային մարմնի ղեկավար)` 

1) ղեկավարում է համապատասխան ստորաբաժանման կամ տարածքային մարմնի գործունեությունը.

2) գլխավոր պետական տեսուչին ներկայացնում է առաջարկություն ստուգման իրականացման հանձնարարագրեր տալու մասին,

3) իր իրավասությունների սահմաններում ուսումնական հաստատության ղեկավարին տալիս է կատարման համար պարտադիր հանձնարարականներ` նշելով հայտնաբերված խախտումների հետևանքները վերացնելու, իսկ անհրաժեշտության դեպքում, նաև միջոցառումների ծրագիր կազմելու ժամկետները,

4) Հայաստանի Հանրապետության կրթության գլխավոր պետական տեսուչին ներկայացնում է առաջարկություն` ուսումնական հաստատության և/կամ հաստատության ղեկավարի նկատմամբ, օրենքով սահմանված կարգով, դեպքերում և չափով պատասխանատվության միջոցներ կիրառելու վերաբերյալ,

5) կազմում է համապատասխան ստորաբաժանման կամ տարածքային մարմնի աշխատանքային ծրագիրը և ներկայացնում է գլխավոր պետական տեսուչին,

6) իրականացնում է սույն օրենքով սահմանված այլ լիազորություններ:

3. Հայաստանի Հանրապետության կրթության պետական տեսուչը` 

1) իրականացնում է թեմատիկ ստուգումներ, ուսումնասիրություններ և մշտադիտարկումներ ուսումնական հաստատություններում, 

2) իր իրավասության շրջանակներում ստուգվող սուբյեկտներից, պետական և տեղական ինքնակառավարման մարմիններից կարող է ստանալ անհրաժեշտ փաստաթղթեր, բացատրություններ, տեղեկանքներ, այլ տեղեկություններ, վերցնել փաստաթղթերի կրկնօրինակներ (պատճեններ), այլ անհրաժեշտ նյութեր, 

3) ըստ անհրաժեշտության իր ստորաբաժանման ղեկավարին առաջարկում է վերահսկողական աշխատանքներին ներգրավել անկախ մասնագետների և փորձագետների,

4) արձանագրված խախտումների հետևանքները վերացնելու նպատակով, իր ստորաբաժանման ղեկավարին ներկայացնում է առաջարկություն ստուգվող սուբյեկտներին կատարման համար պարտադիր հանձնարարականներ տալու, վարչական և (կամ) կարգապահական տույժեր կիրառելու վերաբերյալ:

4. Տեսուչներն ունեն միասնական նմուշի վկայական:: 

Հոդված 13. Օրենքի 15-րդ հոդվածում`

1)
1-ին մասում հանել «համապատասխան բառը.

2) 2-րդ մասում «գործողությունները բառից հետո լրացնել «կամ անգործությունը բառերը.

3)
3-րդ մասում «գործողությունները բառից հետո լրացնել «կամ անգործությունը բառերը:

 Հոդված 14. Օրենքի 5-րդ գլխի վերնագիրը շարադրել հետևյալ խմբագրությամբ.

«ԳԼՈՒԽ 5. ԿՐԹՈՒԹՅԱՆ ԲՆԱԳԱՎԱՌԻ ՊԵՏԱԿԱՆ ՎԵՐԱՀՍԿՈՂՈՒԹՅԱՆ ԻՐԱԿԱՆԱՑՈՒՄԸ

 Հոդված 15. Օրենքի 16-րդ հոդվածը շարադրել հետևյալ խմբագրությամբ.

«Հոդված 16. ԿՐԹՈՒԹՅԱՆ ԲՆԱԳԱՎԱՌԻ ՊԵՏԱԿԱՆ ՎԵՐԱՀՍԿՈՂՈՒԹՅԱՆ ՁԵՎԵՐԸ 

 Կրթության բնագավառի պետական վերահսկողությունն իրականացվում է տեսչավորումների, թեմատիկ ստուգումների, ուսումնասիրությունների և մշտադիտարկումների միջոցով` սույն օրենքով և «Հայաստանի Հանրապետությունում ստուգումների կազմակերպման և անցկացման մասին Հայաստանի Հանրապետության օրենքով սահմանված կարգերին և ժամկետներին համապատասխան:

Հոդված 16. Օրենքը լրացնել նոր` 16.1-րդ հոդվածով` հետևյալ բովանդակությամբ.

«Հոդված 16.1 ՆԱԽԱՏԵՍՉԱՎՈՐՄԱՆ ԵՎ ՏԵՍՉԱՎՈՐՄԱՆ ԿԱՐԳԸ

1. Տեսչավորումն իրականացվում է կրթության գլխավոր պետական տեսուչի կողմից տեսչության տարեկան աշխատանքային ծրագրի և ստուգումների ժամանակացույցի հիման վրա տրված հանձնարարագրով, որտեղ նշվում են տեսչավորում իրականացնող մարմնի անվանումը, տեսչավորվող ուսումնական հաստատության լրիվ անվանումը, տեսչական խմբի ղեկավարի և անդամների պաշտոնը, անունը, ազգանունը, տեսչավորմամբ ընդգրկվող ժամանակաշրջանը, տեսչավորման հարցերը, նպատակը, ժամկետը, իրավական հիմքերը: 

2. Նախատեսչավորումը սկսվում է տեսչավորումից առնվազն տասը աշխատանքային օր առաջ՝ լիազորված մարմնի ղեկավարի կողմից հաստատված նախատեսչավորման ձևաթղթերը և դրանց լրացման ուղեցույցը տեսչական խմբի ղեկավարի կողմից տեսչավորվող ուսումնական հաստատության ղեկավարին կամ նրան փոխարինող պաշտոնատար անձին հանձնելու պահից:

3. Տեսչավորվող ուսումնական հաստատության ղեկավարը կամ նրան փոխարինող պաշտոնատար անձը ստորագրությամբ ստանում է նախատեսչավորման ձևաթղթերը և դրանց լրացման ուղեցույցը և ստանալու պահից առավելագույնը յոթ աշխատանքային օրվա ընթացքում նախատեսչավորման լրացված ձևաթղթերը հանձնում է տեսչական խմբի ղեկավարին:

4. Տեսչական խումբը վերլուծում է  ստացած նախատեսչավորման լրացված ձևաթղթերը տեսչավորումից առաջ՝ տեսչավորվող ուսումնական հաստատության վերաբերյալ նախնական տեղեկատվություն ունենալու նպատակով:

5. Տեսչավորումից առնվազն երեք աշխատանքային օր առաջ տեսչավորվող ուսումնական հաստատության ղեկավարին կամ նրան փոխարինող պաշտոնատար անձին է հանձնվում տեսչավորում իրականացնելու մասին հանձնարարագրի երկու օրինակ, որոնցից մեկը ուսումնական հաստատության ղեկավարի կամ նրան փոխարինող պախտոնատար անձի կողմից ստորագրվում և վերադարձվում է տեսչությանը:

6. Տեսչավորվող ուսումնական հաստատությունում տեսչավորման ժամկետը կարող է սահմանվել ոչ ավելի, քան տասնհինգ անընդմեջ աշխատանքային օր:

7. Տեսչավորման ընթացքի համար նախատեսված ժամկետը իր մեջ չի ներառում տեսչավորման ընթացքում հայտնաբերված խախտումների վերացմանն ուղղված գործողություններ իրականացնելու վերաբերյալ կրթության գլխավոր պետական տեսուչի կողմից տրված հանձնարարականների կատարման նկատմամբ իրականացվող  վերահսկողության ժամկետը: 

8. Տեսչավորումն իրականացվում է լիազորված մարմնի ղեկավարի կողմից հաստատված ձևաթղթերով:

9. Տեսչավորման արդյունքում օրենքով սահմանված ձևով կազմվում է ակտ, իսկ խախտում չհայտնաբերվելու դեպքում` տեղեկանք: 

10.Տեսչավորման արդյունքները` ամփոփ հաշվետվությամբ, օրենքով սահմանված կարգով, ներկայացվում են հրապարակման:

Հոդված 17. «Օրենքի 17-րդ հոդվածը շարադրել հետևյալ խմբագրությամբ.

« Հոդված 17. ԹԵՄԱՏԻԿ ՍՏՈՒԳՈՒՄՆԵՐԻ ԻՐԱԿԱՆԱՑՄԱՆ ԿԱՐԳԸ

1.  Թեմատիկ ստուգման համար հիմք է համարվում լիազորված մարմնի ղեկավարի հաստատած` տեսչության տարեկան աշխատանքային ծրագիրը:

2. Թեմատիկ ստուգում իրականացնելու մասին լիազորված մարմնի ղեկավարի հրամանի հիման վրա և հաստատված տարեկան աշխատանքային ծրագրին համապատասխան՝  կրթության գլխավոր պետական տեսուչը տալիս է ստուգում իրականացնելու մասին հանձնարարագիր:

3. Թեմատիկ ստուգումից առնվազն երեք աշխատանքային օր առաջ ուսումնական հաստատության ղեկավարին է հանձնվում թեմատիկ ստուգում իրականացնելու մասին հանձնարարագրի երկու օրինակ, որոնցից մեկը ուսումնական հաստատության ղեկավարի կողմից ստորագրվում և վերադարձվում է տեսչությանը: Հանձնարարագրում նշվում են թեմատիկ ստուգում իրականացնող մարմնի անվանումը, ստուգվող ուսումնական հաստատության լրիվ անվանումը, ստուգում իրականացնող խմբի ղեկավարի և անդամների պաշտոնը, անունը, ազգանունը, ստուգմամբ ընդգրկվող ժամանակաշրջանը, ստուգման հարցերը, նպատակը, ժամկետը, իրավական հիմքերը: 

4. Թեմատիկ ստուգման ընթացքի համար նախատեսված ժամկետը իր մեջ չի ներառում թեմատիկ ստուգման ընթացքում հայտնաբերված խախտումների վերացմանն ուղղված գործողություններ իրականացնելու վերաբերյալ լիազորված մարմնի ղեկավարի կողմից տրված հանձնարարականների կատարման նկատմամբ իրականացվող  վերահսկողության ժամկետը: 

5. Ուսումնական հաստատությունում թեմատիկ ստուգման ժամկետը չի կարող գերազանցել տասը անընդմեջ աշխատանքային օրը:

6. Թեմատիկ ստուգումն իրականացվում է լիազորված մարմնի ղեկավարի կողմից հաստատված ձևաթղթերով:

7. Թեմատիկ ստուգման արդյունքում կազմվում է ակտ, իսկ խախտում չհայտնաբերվելու դեպքում` տեղեկանք: 

Թեմատիկ ստուգման արդյունքները` ամփոփ հաշվետվությամբ, օրենքով սահմանված կարգով, ներկայացվում են հրապարակման::

 Հոդված 18. Օրենքի 18-րդ հոդվածը շարադրել հետևյալ խմբագրությամբ.

«Հոդված 18. ՈՒՍՈՒՄՆԱՍԻՐՈՒԹՅՈՒՆՆԵՐԻ, ՄՇՏԱԴԻՏԱՐԿՈՒՄՆԵՐԻ ԻՐԱԿԱՆԱՑՄԱՆ ԿԱՐԳԸ

1.  Ուսումնասիրություն կամ մշտադիտարկում իրականացվում է կրթության գլխավոր պետական տեսուչի կողմից տեսչության տարեկան աշխատանքային ծրագրի հիման վրա տրված կարգադրությամբ, որտեղ նշվում են ուսումնասիրություն կամ մշտադիտարկում իրականացնող մարմնի անվանումը, ուսումնական հաստատության լրիվ անվանումը, ուսումնասիրություն կամ մշտադիտարկում իրականացնողների պաշտոնը, անունը, ազգանունը, ուսումնասիրությամբ ընդգրկվող ժամանակաշրջանը, ուսումնասիրության հարցերը, նպատակը, ժամկետը, իրավական հիմքերը: 

2. Ուսումնական հաստատությունում ուսումնասիրության կամ մշտադիտարկման ժամկետը չի կարող գերազանցել վեց անընդմեջ աշխատանքային օրը:

3. Ուսումնասիրության կամ մշտադիտարկման ընթացքի և ժամկետների համար նախատեսված ժամկետը իր մեջ չի ներառում ուսումնասիրության կամ մշտադիտարկման ընթացքում հայտնաբերված խախտումների վերացմանն ուղղված գործողություններ իրականացնելու վերաբերյալ կրթության գլխավոր պետական տեսուչի կողմից տրված հանձնարարականների կատարման նկատմամբ իրականացվող  վերահսկողության ժամկետը:  

4. Ուսումնասիրություն կամ մշտադիտարկում իրականացվում է կրթության գլխավոր պետական տեսուչի կողմից հաստատված ձևաթղթերով:

5. Միևնույն ուսումնական հաստատությունում մեկ տարվա ընթացքում կարող է իրականացվել ոչ ավելի, քան երկու մշտադիտարկում:

6. Ուսումնասիրության կամ մշտադիտարկման արդյունքում կազմվում է արձանագրություն, իսկ խախտում չհայտնաբերվելու դեպքում` տեղեկանք: 

Ուսումնասիրության կամ մշտադիտարկման արդյունքները` ամփոփ հաշվետվությամբ, օրենքով սահմանված կարգով, ներկայացվում են հրապարակման::

Հոդված 19. Օրենքը լրացնել նոր` 18.1-րդ հոդվածով` հետևյալ բովանդակությամբ.

 «Հոդված 18.1. ՀԱՅՏՆԱԲԵՐՎԱԾ ԽԱԽՏՈՒՄՆԵՐԻ ՀԵՏԵՎԱՆՔՆԵՐԻ ՎԵՐԱՑՄԱՆ ՆԿԱՏՄԱՄԲ ՎԵՐԱՀՍԿՈՂՈՒԹՅՈՒՆՆ ՈՒ ՀԵՏԱԴԱՐՁ ԿԱՊԻ ԱՊԱՀՈՎՈՒՄԸ

Կրթության բնագավառի օրենսդրության պահանջների խախտում հայտնաբերվելու դեպքում Հայաստանի Հանրապետության կրթության գլխավոր պետական տեսուչը կամ նրա հանձնարարությամբ Հայաստանի Հանրապետության կրթության ավագ պետական տեսուչը պատշաճ ձևով ուսումնական հաստատության ղեկավարին նախազգուշացնում է հայտնաբերված խախտման մասին և տալիս կատարման համար պարտադիր հանձնարարականներ` նշելով հայտնաբերված խախտումների հետևանքները վերացնելու, իսկ անհրաժեշտության դեպքում, նաև գործողությունների ծրագիր կազմելու ժամկետները:

2. Ուսումնական հաստատության ղեկավարը հանձնարարականի կատարման մասին պարտավոր է պատշաճ ձևով տեղյակ պահել հանձնարարականը տվող պաշտոնատար անձին: 

3. Տրված հանձնարարականը չկատարելու և (կամ) դրա կատարման վերաբերյալ պատշաճ ձևով չտեղեկացնելու համար կիրառվում են պատասխանատվության միջոցներ օրենքով սահմանված կարգով::

Հոդված 20. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրվանից: 

ՀԻՄՆԱՎՈՐՈՒՄ

«ԿՐԹՈՒԹՅԱՆ ՊԵՏԱԿԱՆ ՏԵՍՉՈՒԹՅԱՆ ՄԱՍԻՆ»

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ ՄԱՍԻՆ

Անհրաժեշտությունը 

         «Կրթության պետական տեսչության մասին» Հայաստանի Հանրապետության օրենքի նախագծի ընդունման անհրաժեշտությունը պայմանավորված է Հայաստանի Հանրապետությունում տեսչական բարեփոխումների իրականացմամբ, կրթական համակարգում կոռուպցիոն ռիսկերի նվազեցմամբ և կրթության ոլորտում իրականացվող պետական վերահսկողության գործընթացը կարգավորող իրավական ակտերի առանձին դրույթներում առկա տարընթերցումների ու թերությունների շտկմամբ:

       Օրենքի նախագծի մշակման համար հիմք է հանդիսացել 30.12.2010թ. ՀՀ կրթության և գիտության նախարարի թիվ 1806-Ա/Ք հրամանով հաստատված կրթական համակարգում կոռուպցիոն երևույթների դեմ պայքարի 2011-2012 թվականների համալիր գործողությունների ծրագիրը և ՀՀ Կրթության պետական տեսչության 2011թվականի աշխատանքային ծրագիրը:

Ընթացիկ իրավիճակը և խնդիրները

ՀՀ կրթության պետական տեսչությունը կրթության բնագավառի պետական վերահսկողությունն իրականացվում է Հայաստանի Հանրապետության  այն ուսումնական հաստատություններում, որոնք իրականացնում են միայն հանրակրթական և նախնական մասնագիտական (արհեստագործական) կրթական ծրագրեր: Վերահսկողության դաշտից դուրս են գտնվում մասնագիտական կրթության մյուս երկու` միջին և բարձրագույն մասնագիտական ոլորտները:

Կրթության շարունակականության պայմաններում, հանրակրթության և մասնագիտական կրթության ոլորտում ներկայումս առկա չէ  կրթության զարգացման պետական ծրագրի իրականացման, պետական կրթական չափորոշիչների կիրառման, կրթության որակի առկա վիճակի միասնական պատկերը:

Մասնագիտական կրթության առաջին երկու` նախնական մասնագիտական (արհեստագործական) և միջին մասնագիտական աստիճանները կարգավորվում են «Նախնական մասնագիտական (արհեստագործական) և միջին մասնագիտական կրթության մասին»  Հայաստանի Հանրապետության օրենքով, սակայն դրանցից առաջինի նկատմամբ ՀՀ կրթության պետական տեսչությունը իրականացնում է պետական վերահսկողություն, իսկ մյուսի նկատմամբ` ոչ: 

«Հայաստանի Հանրապետությունում ստուգումների կազմակերպման եւ անցկացման մասին» ՀՀ oրենքը հանդիսանալով  ՀՀ կրթության պետական տեսչության գործունեության օրենսդրական դաշտի հիմնական բաղկացուցիչներից, փաստացի ամբողջովին չի ապահովում ուսումնական հաստատությունների կողմից իրականացվող պետական կրթական ծրագրերի վերահսկողության գործընթացը:

Կարգավորման նպատակը և բնույթը

  
Օրենքի նախագիծը նպատակ ունի կրթության ոլորտում իրականացնել միասնական պետական վերահսկողույուն: Այն հնարավորություն կտա ունենալ պետական կրթության զարգացման պետական ծրագրի իրականացման, պետական կրթական չափորոշիչների կիրառման, կրթության որակի առկա վիճակի իրական և ամբողջական պատկերը Հայաստանի Հանրապետությունում:

        Պետական կրթական ծրագրերի միասնական վերահսկողությունն իր հերթին կնպաստի ինչպես կրթության շարունակականության ընթացքում, այնպես էլ կրթական տարբեր աստիճաններում հնարավոր կոռուպցիոն դրսևորումների նվազեցմանը:

        Առաջարկվող նախագծում թվարկված են ուսումնական հաստատություններում իրականացվող պետական վերահսկողության գործընթացի բաղադրիչները և պարզաբանվել դրանց ընթացակարգերը, հստակեցվել են տեսչության լիազորությունները, նպատակներն  ու խնդիրները, ինչպես նաև տեսուչների պաշտոնների դասկարգումը, իրավասություններն ու պարտականությունները, հայտնաբերված խախտումների հետևանքների վերացմանն ուղղված վերահսկողությունն ու հետադարձ կապի ապահովումը:

          Նախագծով առաջարկվող կարգավորումների շնորհիվ կրթության պետական վերահսկողության շրջանակներում իրականացվող  գործընթացների (տեսչավորում, նախատեսչավորում, թեմատիկ ստուգում, ուսումնասիրություն և մշտադիտարկում) հանգամանալի պարզաբանումը հնարավորինս    կսահմանափակի այդ շրջանակներում տեսուչների գործողությունների և իրավասությունների  ոչ միանշանակ գնահատումը, հետևաբար նաև հնարավոր կոռուպցիոն ռիսկերը: Արդյունքում, վերահսկողության ամբողջ գործընթացը կդառնա պարզ, հնարավորինս թափանցիկ ու կանխատեսելի: 

Նախագծի մշակման գործընթացում ներգրավված ինստիտուտները և անձիք

         Նախագիծը մշակվել է ՀՀ կրթության պետական տեսչությունում:

Ակնկալվող արդյունքը 

Օրենքի  նախագծի  ընդունմամբ  ակնկալվում  է  Հայաստանի  Հանրապետությունում  ունենալ` 

կրթության բնագավառում իրականացվող միասնական պետական վերահսկողություն,

կրթության ոլորտի օրենսդրության պահանջների կատարման նկատմամբ կրթական պետական վերահսկողության ամբողջական և կատարելագործված իրավական դաշտ,

հնարավորինս նվազ կոռուպցիոն ռիսկեր պարունակող պետական կրթական համակարգ:

                                        ԱՄՓՈՓԱԹԵՐԹ

«ԿՐԹՈՒԹՅԱՆ  ՊԵՏԱԿԱՆ  ՏԵՍՉՈՒԹՅԱՆ  ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ  ՓՈՓՈԽՈՒԹՅՈՒՆՆԵՐ  ԵՎ ԼՐԱՑՈՒՄՆԵՐ  ԿԱՏԱՐԵԼՈՒ  ՄԱՍԻՆ>> ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ ՎԵՐԱԲԵՐՅԱԼ ՍՏԱՑՎԱԾ ԴԻՏՈՂՈՒԹՅՈՒՆՆԵՐԻ ԵՎ ԱՌԱՋԱՐԿՈՒԹՅՈՒՆՆԵՐԻ  ՎԵՐԱԲԵՐՅԱԼ
	Առարկության, առաջարկության հեղինակը¸

Գրության ստացման ամսաթիվը, գրության համարը
	Առարկության. առաջարկության բովանդակությունը
	Եզրակացություն
	Կատարված փոփոխությունները

	1
	2
	3
	4

	1.            ՀՀ էկոնոմիկայի նախարարություն
	Դիտողություններ և առաջարկություններ չկան:
	
	               

	2. ՀՀ  ֆինանսների 

նախարարություն  

      10.05.11թ.
Գրություն N 1/4.1-2/78648-11
                                                    
	«Կրթության պետական տեսչության մասին» Հայաստանի Հանրապետության օրենքի 6-րդ հոդվածի վերնագրում և 1-ին պարբերության մեջ բացակայում է «իրականացնել» բառը, ապա գտնում ենք անհրաժեշտ վերոնշյալ նախագծի 7-րդ հոդվածի 1)-ին և 2)-րդ կետերից հանել առաջարկվող փոփոխության համապատասխան մասը:
Միաժամանակ հայտնում ենք, որ չենք առարկում նախագծում ամրագրվող գործառութային փոփոխությունները կատարել նախարարության աշխատակազմի համար հաստատված ընդհանուր թվաքանակի և պահպանման ծախսերի սահմաններում:
	Ընդունվել է:              
	Կատարվել են համապատասխան փոփոխություններ:

	  3.       Երևանի քաղաքապետարան

11.05.2011թ. 

Գրություն N 01/7-12965-Հ
	1. Օրենքի 6-րդ հոդվածի վերնագրում և 1-ին պարբերությունում <<իրականացնել>> բառ չկա:

2. Օրենքի նախագծի 11-րդ հոդվածով նոր խմբագրությամբ շարադրվում է օրենքի 10-րդ հոդվածի 1-ին կետը, մինչդեռ նոր խմբագրությամբ շարադրվում է 10-րդ հոդվածն ամբողջությամբ:

3. <<Երևան քաղաքում տեղական ինքնակառավարման մասին>> ՀՀ օրենքի 7-րդ գլխով կանոնակարգված են Երևանում վարչական հսկողության իրականացման հետ կապված հարաբերությունները: Նախագծով նախատեսված Երևանի քաղաքապետարանի համապատասխան ստորաբաժանման գործունեության նկատմամբ վերահսկողության իրականացումը հակասում է նշված օրենքին:
	Ընդունվել է: 

Չի ընդունվել:

Ընդունվել է: 

      
	Կատարվել են համապատասխան փոփոխություններ:

Նոր խմբագրությամբ շարադրվել է 1-ին մասը միայն. 10-րդ հոդվածն ունի նաև 2-րդ մաս:
Կատարվել են համապատասխան փոփոխություններ:



	4. ՀՀ տարածքային կառավարման

նախարարություն

	1. Նախագծի 7-րդ հոդվածի 1-ին և 2-րդ մասերով նախատեսվում է օրենքի 6-րդ հոդվածից հանել <<իրականացնել>> բառը, մինչդեռ այդ բառերը երկուստեք բացակայում են:

2. Նախագծի 10-րդ հոդվածի 1-ին կետի դ ենթակետում շարադրանքը կիսատ է, ուստի առաջարկում ենք շարադրել հետևյալ կերպ` <<դ. ընդունելության, փոխադրման, տեղափոխման, ավարտման կարգերին համապատասխան` սովորողների, ուսանողների շարժի ապահովում>>:

3. Անհասկանալի է 10-րդ հոդվածի 1-ին կետի ը ենթակետում արտահայտված միտքը:
4. Նախագծի 13-րդ հոդվածի 2-րդ կետի ե ենթակետից առաջարկվում է <<կարող է ներկայացնել>> բառակապակցությունը փոխարինել <<ներկայացնում է>> արտահայտությամբ:

	Ընդունվել է: 
Չի ընդունվել:

Ընդունվել է:

Ընդունվել է:
	Կատարվել են համապատասխան փոփոխություններ:
Համապատասխան դրույթը հստակ սահմանում է կարգերի պահանջների ապահովման նկատմամբ վերահսկողության իրականացում:

Կատարվել են համապատասխան փոփոխություններ:
Կատարվել են համապատասխան փոփոխություններ:


	5. ՀՀ քաղաքացիական ծառայության խորհուրդ

11.05.2011թ.

Գրություն N 3/1-784

	1.Նախագծի 10-րդ հոդվածով առաջարկվող փոփոխման ենթակա 9-րդ հոդվածի 1-ին մասի 7-րդ կետում սահմանված է, որ տեսչությունը վերահսկում է տարածքային կառավարման մարմինների և տեղական ինքնակառավարման մարմինների` կրթության հարցերով զբաղվող ստորաբաժանումների գործունեության համապատասխանությունը կրթության բնագավառի օրենսդրությանը, սակայն Նախագծում և գործող օրենքում նախատեսված չէ, թե կրթության բնագավառի օրենսդրության պահանջները այդ մարմինների կողմից խախտելու դեպքում ինչ իրավական հետևանքներ կարող են առաջանալ:
2. Նախագծի 13-րդ հոդվածով առաջարկվող փոփոխման ենթակա 12-րդ հոդվածն անհրաժեշտ է խմբագրել` հանելով քաղաքացիական ծառայության պաշտոնների խմբերի և ենթախմբերի դասակարգման, հավասարազորության վերաբերյալ դրույթները, քանի որ <<Քաղաքացիական ծառայության մասին>> ՀՀ օրենքով քաղաքացիական ծառայության պաշտոնների անվանացանկը հաստատում է ՀՀ քաղաքացիական ծառայության խորհուրդը: Միաժամանակ պետք է նկատի ունենալ, որ տեսչության կառուցվածքում փոփոխություններ կատարվելու դեպքում անհրաժեշտություն կառաջանա փոփոխություններ կատարել նաև օրենքում: Հետևաբար, տեսուչների պաշտոնների դասակարգման հետ կապված հարաբերությունները չեն կարող լինել օրենքի կարգավորման առարկա:

3. Նախագծի 14-րդ հոդվածով առաջարկվող փոփոխման ենթակա 13-րդ հոդվածի`

1/ 1-ին մասի <<ա>> կետում <<տեսչության>> բառից հետո լրացնել <<ընթացիկ>> բառը, քանի որ տեսչության պետը ղեկավարում է տեսչության ընթացիկ գործունեությունը.

 2/ 1-ին մասի <<է>> կետում սահմանված է, որ տեսչության պետը կատարում է աշխատանքի բաշխում իր տեղակալների միջև, սակայն նույն հոդվածի 2-րդ մասում սահմանվում են տեսչության պետի տեղակալի իրավասությունները.

3/ 1-ին և 2-րդ մասերի <<գ>> կետերը, 3-րդ մասի <<բ>> կետը համապատասխանեցնել <<ՀՀ-ում ստուգումների կազմակերպման և անցկացման մասին>> ՀՀ օրենքին, քանի որ ստուգում իրականացնելու մասին հանձնարարագիր կամ հրաման կարող է հրապարակել միայն <<ՀՀ-ում ստուգումների կազմակերպման և անցկացման մասին>> ՀՀ օրենքի 2-րդ հոդվածով սահմանված ստուգումն իրականացնող համապատասխան պետական մարմնի ղեկավարը կամ նրան փոխարինող պաշտոնատար անձը:

Միաժամանակ նշված կետերը հակասում են Նախագծի 3-րդ հոդվածին, որտեղ տրված է <<թեմատիկ ստուգում>> հասկացությունը, որից երևում է, որ թեմատիկ ստուգումն իրականացվում է կրթության կառավարման պետական լիազորված մարմնի ղեկավարի հրամանով.

4/ 1-ին և 2-րդ մասերի <<ե>> կետերը, 3-րդ մասի <<դ>> կետն ունեն խմբագրման կարիք, քանի որ տեսչության պետը չի կարող կրթության բնագավառի օրենսդրության պահանջները չկատարելու կամ ոչ պատշաճ կատարելու դեպքում օրենքով սահմանված կարգով կիրառել քրեական, վարչական կամ կարգապահական պատասխանատվության միջոցներ, այլ պետք է առաջարկություններ կամ միջնորդություններ ներկայացնի համապատասխան մարմիններին կամ պաշտոնատար անձանց: Միաժամանակ նշված կետերը հակասում են նաև Նախագծի 20-րդ հոդվածով առաջարկվող փոփոխման ենթակա 18-րդ հոդվածի 3-րդ մասին.

5/ 2-րդ մասի <<բ>> կետը խմբագրման կարիք ունի, քանի որ տեսչության պետն է ղեկավարում տեսչության ընթացիկ գործունեությունը, իսկ նրա աշխատանքը չի կարող համակարգել տեսչության պետի տեղակալը: Անհրաժեշտ է նաև խմբագրել տեսչության պետի, տեսչության պետի տեղակալի, տեսչության ստորաբաժանման /բաժնի/ կամ տարածքային մարմնի ղեկավարի իրավասությունները, քանի որ դրանք հիմնականում կրկնվում են և կիրառման ժամանակ խնդիրներ կարող են առաջանալ:

4. Նախագծի 19-րդ հոդվածով առաջարկվող  փոփոխման ենթակա 17-րդ հոդվածի 1-ին մասում պարզ չէ, թե որ ստուգումների ժամանակացույցի մասին է խոսքը և արդյոք ստուգումների ժամանակացույցի հիման վրա կարող է անցկացվել տեսչավորում: Միաժամանակ կարծում ենք, որ նպատակահարմար կլինի ստուգումների ժամանակացույցի հաստատման գործառույթը վերապահել կրթության կառավարման պետական լիազորված մարմնի ղեկավարին: 


	 Ընդունվել է:
Չի ընդունվել:
Ընդունվել է:

Ընդունվել է:

Ընդունվել է:

Չի ընդունվել:
Ընդունվել է:
Ընդունվել է:

	<<Վարչական իրավախախտումների մասին>> ՀՀ նոր օրենսգրքի նախագծում ներառված են օրենսդրության պահանջները այդ մարմինների կողմից խախտելու դեպքում առաջացող իրավական հետևանքները:
Փոփոխությունը կատարվել է տեսչության կառուցվածքում կատարված փոփոխություններին համապատասխան:

Կատարվել են համապատասխան փոփոխություններ:
Կատարվել են համապատասխան փոփոխություններ:

Կատարվել են համապատասխան փոփոխություններ:

Ներկայումս քննարկման փուլում գտնվող <<Վարչական իրավախախտումների վերաբերյալ ՀՀ  օրենսգրքի>> նոր նախագծում ՀՀ կրթության պետական տեսչությանը վերապահված է վարչական տույժ կիրառելու լիազորություն:
Կատարվել են համապատասխան փոփոխություններ:
Հոդվածի 1-ին մասը վերախմբագրվել է:



	6. ՀՀ  արդարադատու-թյան նախարարություն


	1. Նախագծի վերնագրում «օրենքում» բառից առաջ անհրաժեշտ է լրացնել «Հայաստանի Հանրապետության» բառերը:

2. Նախագծի 1-ին հոդվածում անհրաժեշտ է նախատեսել «Կրթության պետական տեսչության մասին» Հայաստանի Հանրապետության օրենքի լրիվ անվանման վերաբերյալ դրույթներ` հիմք ընդունելով «Իրավական ակտերի մասին» ՀՀ օրենքի 39-րդ հոդվածի 2-րդ և 43-րդ հոդվածի 1-ին մասերի պահանջները:

3. Նախագծի 2-րդ հոդվածից անհրաժեշտ է հանել «իր կանոնադրությամբ» բառերը, քանի որ հիշյալ հոդվածում նախատեսվում է, որ կրթության պետական տեսչության գործունեությունը կարգավորվում է նաև այլ իրավական ակտերով, որի մեջ, արդեն իսկ, ներառվում է նաև կրթության պետական տեսչության կանոնադրությունը:

4. Նախագծի 4-րդ հոդվածով «Կրթության պետական տեսչության մասին» Հայաստանի Հանրապետության օրենքի 4-րդ հոդվածի 5-րդ կետում նախատեսվող փոփոխության պարագայում հիշյալ հոդվածի 1-ին մասի և 5-րդ կետի շարադրանքը դառնում է ոչ հստակ: Այդ առումով նախագծի 4-րդ հոդվածով նախատեսվող փոփոխությունը վերանայման կարիք ունի: 
5. Նախագծի 6-րդ հոդվածի 2-րդ կետով նախատեսվող փոփոխությունը հստակեցման կարիք ունի: Այդ առումով հիշյալ կետում «պարբերության մեջ» բառերն անհրաժեշտ է փոխարինել «հոդվածի տեքստում» բառերով:

6. Նախագծի 8-րդ հոդվածի 3-րդ կետով նախատեսվող փոփոխությամբ սահմանվում է, որ «Կրթության բնագավառի պետական վերահսկողության գործընթացում լիազորված մարմինն ունի նաև ՀՀ օրենքներով և իրավական ակտերով սահմանված այլ իրավասություններ»: Նշված դրույթների վերլուծությունից ակնհայտ է դառնում, որ կրթության բնագավառի պետական լիազոր մարմնին իրավասություն է վերապահվում վերահսկողության գործընթացում իրականացնելու այնպիսի գործողություններ, որոնց համար վերջինս լիազորված է այլ իրավական ակտերով, ինչը հակասում է ՀՀ Սահմանադրության 5-րդ հոդվածի և 83.5-րդ հոդվածի 3-րդ կետի պահանջներին: Մասնավորապես, ՀՀ Սահմանադրության 5-րդ հոդվածի 2-րդ մասի համաձայն պետական մարմիններն իրավասու են կատարելու միայն այնպիսի գործողություններ, որոնց համար լիազորված են Սահմանադրությամբ կամ օրենքներով: Սահմանադրական հիշյալ դրույթը սահմանում է պետական մարմնի լիազորությունների շրջանակը, որից ակնհայտ է, որ այլ իրավական ակտերով պետական մարմնին չեն կարող վերապահվել լիազորություններ, որոնք նախատեսված չեն ՀՀ Սահմանադրությամբ կամ օրենքներով: Միաժամանակ պետական վերահսկողությանը վերաբերող հիշյալ դրույթները, որոնք նախատեսվում են նախագծի  8-րդ հոդվածի 3-րդ կետով, չեն բխում ՀՀ Սահմանադրության 83.5-րդ հոդվածի 3-րդ կետի պահանջներից, համաձայն որոնց բացառապես ՀՀ օրենքներով պետք է սահմանվեն իրավաբանական անձանց, ձեռնարկատիրական գործունեությամբ զբաղվող ֆիզիկական անձանց գործունեության նկատմամբ հսկողություն և վերահսկողություն (այդ թվում` ստուգում,  ուսումնասիրություն, տեսչական ստուգում) իրականացնելու դեպքերը, պայմանները և կարգը:

7. Նախագծի 10-րդ հոդվածի 1-ին մասի համապատասխան կետերի շարադրանքում առկա են իրավական ակտի լեզվի ոչ հստակություն և պարզություն, որի արդյունքում հիշյալ մասի համապատասխան կետերով նախատեսվող դրույթները միանշանակ չեն ընկալվում: Այդ առումով նախագծի 10-րդ հոդվածի 1-ին մասն ամբողջությամբ խմբագրման կարիք ունի` հիմք ընդունելով «Իրավական ակտերի մասին» ՀՀ օրենքի 36-րդ հոդվածի պահանջները:

8. Նախագծի 12-րդ հոդվածի 1-ին մասի ե) կետի դրույթներով նախատեսվում է, որ  ՀՀ կրթության գլխավոր պետական տեսուչը «կրթության բնագավառի օրենսդրության պահանջները չկատարելու կամ ոչ պատշաճ կատարելու դեպքում` ուսումնական հաստատության ղեկավարի նկատմամբ, օրենքով սահմանված կարգով, կարող է կիրառել պատասխանատվության միջոցներ»: Հիշյալ դրույթն ՀՀ կրթության գլխավոր պետական տեսուչին (այսուհետ` վարչական մարմին) հնարավորություն է ընձեռում կրթության բնագավառի օրենսդրության պահանջները չկատարելու կամ ոչ պատշաճ կատարելու դեպքում ուսումնական հաստատության ղեկավարի նկատմամբ կիրառելու կամ չկիրառելու օրենքով նախատեսված համապատասխան պատասխանատվության միջոցներ: Գործնականում նշված հայեցողական լիազորության իրականացման ընթացքում վարչական մարմինը միատեսակ փաստական հանգամանքների նկատմամբ կարող է ցուցաբերել անհավասար մոտեցում, ինչը կարող է հանգեցնել «Վարչարարության հիմունքների և վարչական վարույթի մասին» ՀՀ օրենքի 8-րդ հոդվածով սահմանված վարչարարության հիմնարար սկզբունքի` կամայականության արգելքի սկզբունքի խախտմանը: 

Բացի այդ, հիշյալ դրույթն իր մեջ պարունակում է Հայաստանի Հանրապետության կառավարության 2009 թվականի հոկտեմբերի 22-ի «Նորմատիվ իրավական ակտերի նախագծերի հակակոռուպցիոն բնագավառում կարգավորման ազդեցության գնահատման իրականացման կարգը հաստատելու մասին» թիվ 1205-Ն որոշմամբ հաստատված կարգի 9-րդ կետով 1-ին ենթակետով նախատեսված կոռուպցիոն գործոնը, որը դրսևորվում է պաշտոնատար անձի իրավունքների ու պարտականությունների ոչ հստակ լինելու մեջ: Համաձայն հիշյալ կարգի 9-րդ կետի 1-ին ենթակետի` նշված կոռուպցիոն գործոնը հիմնականում արտահայտվում է նորմատիվ իրավական ակտում պաշտոնատար անձի իրավասությունները «իրավասու է» կամ «կարող է» արտահայտություններով ձևակերպելու միջոցով, ինչը հանգեցնում է տվյալ իրավասությունը թյուրիմացաբար որպես հնարավորություն, այլ ոչ թե որպես պարտականություն մեկնաբանելուն:

9. Նախագծի 10-րդ և 13-րդ հոդվածների համարակալումն անհրաժեշտ է համապատասխանեցնել «Իրավական ակտերի մասին» ՀՀ օրենքի 41-րդ հոդվածի 3-րդ մասի պահանջներին:


	Ընդունվել է:

Ընդունվել է:

Ընդունվել է:

Ընդունվել է:

Ընդունվել է:

Ընդունվել է:

Ընդունվել է:

Ընդունվել է:

Ընդունվել է:


	Լրացումը կատարվել է:

Լրացումը կատարվել է:

Փոփոխությունը կատարվել է:

Փոփոխությունը կատարվել է:

Փոփոխությունը կատարվել է:

Փոփոխությունը կատարվել է:

Փոփոխությունը կատարվել է:

Փոփոխությունը կատարվել է:

Փոփոխությունը կատարվել է:



























































































































































